
Hanes Samuel yn Uganda (3)
(Mae Gareth a Bethan Shrubsole, tad a mam Samuel yn gweithio fel cenhadon i’r BMS – Baptist Missionary Society, Cymdeithas Genhadol y Bedyddwyr*).

Mae’r sleidiau PowerPoint yn hanfodol. Cofiwch addasu’r eirfa i siwtio’ch ardal leol.
Dyma hanes bachgen bach o’r enw Samuel.

Sleid 1: Teitl – Bywyd yn Uganda
Sleid 2: Llun o Samuel Shrubsole

Helo, Samuel ydw i. (Clic). 

Dw i wedi symud o Loegr i Uganda. (Clic). 
Edrycha ar y map. (Clic)

Sleid 3: Map yn dangos y daith o Brydain Fawr i Uganda.
(Dangoswch ble mae Cymru a Lloegr ar y map. Esboniwch bod y daith i Uganda dros 4,000 o filltiroedd ac yn cymryd tua 8 awr mewn awyren. Mae Uganda yn wahanol iawn i Gymru. Mae’n wlad boeth iawn, ond ddwywaith y flwyddyn mae nhw’n cael glaw mawr am wythnosau – y tymhorau gwlyb. Be arall sy’n wahanol am Uganda?)
Sleid 4: Llun o lewod 
Mae yna lewod yn Uganda. 
Sleid 5: Llun o Eliffantod
Mae yna eliffantod yn Uganda.
Sleid 6: Llun o Samuel yn cario Paw-paw (papaya)
Mae papaya neu paw-paw yn tyfu yn Uganda. Falle eich bod wedi gweld rhai yn (enwi archfarchnad addas) – ond go brin eich bod chi wedi gweld un mor fawr a hwn!

Sleid 7: Llun o Samuel yn bwydo ieir.
Er mwyn cael wyau i’w bwyta dydyn ni ddim yn gallu mynd i’r siop - dyn ni’n magu ieir. Dyma fi yn bwydo’r ieir. 

Sleid 8: Llun o Samuel yn bwydo gafr (Mchomo). 

[Ystyr y gair Mchomo ydy ‘cig wedi ei rostio’ – ond doedd Samuel ddim yn gwybod hynny! Gallwch esbonio bod rhaid i bobl fagu a lladd anifeiliaid os ydyn nhw am gael cig i’w fwyta.]

Roedd gen i afr yn byw yn yr ardd – enw’r afr oedd Mchomo. Gair Swahili, sef iaith y bobl leol, ydy Mchomo. Yn drist iawn fe wnaeth Mchomo farw’n sydyn un noson. Roedd dad yn meddwl bod neidr wedi ei brathu hi.
Sleid 9: Llun o dŷ lleol wrthi’n cael ei adeiladu.
Mae llawer o’r tai yn cael eu hadeiladu o fwd a gwellt a brwyn. Weithiau mae’r tai yn cael eu difetha gan law mawr. Wedyn mae’n rhaid i’r bobl eu hadeiladu eto. Er bod yna lot o wahaniaethau rhwng Cymru ac Uganda – mae yna rai pethau sydd yr un fath....
Sleid 10: Llun o gapel St. Andrew’s Street, Caergrawnt.
Dyma fy nghapel i yn Lloegr – mae Cristnogion yn mynd yma i addoli Duw hefo’i gilydd. Mae nhw hefyd yn dysgu mwy am Dduw ac Iesu yma.
Sleid 11: Llun o Kasese Central Baptist Church (Capel yn Kasese, Uganda)

Dyma lun o fy nghapel newydd i yn Uganda. Mae rhai o Gristnogion Kasese (yr ardal dwi’n byw ynddi) yn mynd i’r capel i ddysgu mwy am Dduw ac am Iesu, ac i gael cyfle i addoli Duw a chanu hefo’i gilydd.
Sleid 12: Llun o gapel yn y mynyddoedd yn Uganda.
Mae dad a mam yn teithio llawer i weld Cristnogion ym mhob rhan o’r ardal. Roedd y capel bach yma yn bell i ffwrdd yn y mynyddoedd. Mae o wedi ei adeiladu o fwd a gwellt a brwyn fel y tŷ yn y llun blaenorol. 

Er bod y tri capel welsoch chi yn wahanol iawn i’w gilydd, mae pobl yn gwneud yr un peth yn y tri – sef addoli Duw ac Iesu. 

Sleid 13: Adnodau

Mae yna dri peth pwysig i’w cofio:
Adnod 1: Bod Duw yn Dduw ar yr holl fyd.

Adnod 2: Dim ond un Duw sydd, ac Iesu Grist oedd ei unig Fab. Dyn ni’n addoli, ac yn dysgu am yr un Duw â Christnogion Uganda.
Adnod 3: Bod pobl o bob cenedl, llwyth, hil ac iaith – sef pobl o bob man yn y byd yn credu yn Iesu Grist, ac y bydd pawb gyda’i gilydd yn y nefoedd.
Gweddïwn:  Diolch i ti ein Tad dy fod ti’n Dduw ar yr holl fyd. Diolch fod pobl o bob gwlad ac iaith yn gallu dy addoli di. Helpa ni yma yng Nghymru i dy addoli di a byw i dy blesio di, Amen

Am fwy o hanes Gareth, Bethan a Samuel Shrubsole cliciwch yma i weld eu blog.

